
O‘ZBEKISTON SANOATINING 
IQTISODIY HOLATINI BAHOLASH

 
Mamanazarov Oybek Shomurodovich

Renessans ta’lim universiteti,
“Iqtisodiyot” kafedrasi professori.

Annotatsiya: Mazkur maqolada tahlil asosida O‘zbekiston sanoatining milliy iqtisodiyotdagi o‘rni baholanadi, uning hozirgi 
holati ko‘rib chiqiladi va yanada rivojlantirish bo‘yicha takliflar beriladi.

Kalit soʻzlar: sanoat, tarkibiy o‘zgarishlar, texnologiya, modernizatsiyalash, diversifikatsiya, investitsiya, tahlil.

Аннотация: В данной статье на основе анализа оценивается роль промышленности Узбекистана в национальной 
экономике, рассматривается её текущее состояние и предлагаются рекомендации по дальнейшему развитию.

Ключевые слова: промышленность, структурные изменения, технологии, модернизация, диверсификация, 
инвестиции, анализ.

Abstract: Based on analysis, this article evaluates the role of Uzbekistan's industry in the national economy, examines its 
current state, and offers suggestions for its further development.

Key words: gindustry, structural changes, technology, modernization, diversification, investment, analysis.

K I R I S H
O‘zbekistonda sanoat tarmoqlarini barqaror rivojlantirishda davlatning roli, birinchi navbatda, makroiqtisodiy 

barqarorlikni ta’minlash maqsadida milliy iqtisodiyot tarmoqlarini tartibga solish, sanoat tarmoqlariga ta’sir 
etuvchi tashqi salbiy omillarni bartaraf etish, eksportni rag‘batlantirish, soliqqa tortishda imtiyozlar berish va 
moliya–kredit mexanizmlarini rivojlantirish masalalaridan iborat. Ushbu jarayonlar bevosita qonuniy–huquqiy 
jihatlar va institutsional o‘zgarishlarga asoslangan holda davlat tomonidan tartibga solinishi lozim.

Umuman olganda, sanoat Respublikamiz iqtisodiyotining asosiy tarmoqlaridan biri hisoblanadi. Chunki 
sanoat o‘zining qo‘shimcha qiymat yaratish imkoniyati, aholi ehtiyojlarini qondirishdagi o‘rni va yuqori darajadagi 
ishlab chiqarish lokomotivi bilan boshqa soha va tarmoqlardan tubdan farq qiladi. Sanoat tarmog‘ining 
rivojlanishi milliy iqtisodiyotning barqaror sur’atlar bilan o‘sishiga olib keladi. Sanoat sohasida qazib olingan 
yoki yetishtirilgan barcha resurslarni qayta ishlash, ulardan yangi mahsulotlar ishlab chiqarish, assortiment va 
nomenklatura ko‘payishi hisobiga diversifikatsiyalash jarayonlari takomillashadi.

Sanoat, jahonda iqtisodiy integratsiya jarayonlarida ishtirok etayotgan davlatlar o‘rtasidagi iqtisodiy 
hamkorlikni muvofiqlashtirish hamda iqtisodiyot tarmoqlari o‘rtasidagi muvozanatni ta’minlashda muhim vosita 
bo‘lib xizmat qiladi. Natijada barcha mamlakatlarning tabiiy, mehnat va moliyaviy resurslari, fan va texnika 
yutuqlaridan oqilona foydalanish imkoniyati yuzaga keladi. Bu esa, o‘z navbatida, yuqori qo‘shimcha qiymatga 
ega mahsulotlar ishlab chiqarishni ta’minlaydigan kimyo, neft–gaz va neft–kimyo sanoati, mashinasozlik, 
metallni qayta ishlash, qurilish materiallari ishlab chiqarish, yengil sanoat va oziq–ovqat sanoatining yuqori 
texnologiyalarga asoslangan tarmoqlari kabi sohalarni yuksak darajada rivojlantirishni talab etadi.

M A V Z U G A  O I D  A D A B I Y O T L A R  S H A R H I
Sanoatni rivojlantirishning dolzarbligi va iqtisodiyotni takomillashtirishdagi o‘rnining ahamiyati ilmiy 

doiralarda doimo tadqiqotchi olimlarning diqqat markazida bo‘lgan. Xususan, ushbu yo‘nalishda xorijlik 
olimlardan Yu. Rodionov, R. S. Porter, D. Deverüks, B. Roberts va R. N. Nureevlar tomonidan qator ilmiy 
yangiliklar yaratilgan bo‘lsa, mahalliy olimlardan Y. A. Abdullayev, A. Abduhamidov, U. Muxitdinov, A. A. Ortiqov, 
X. Ishbutaeva, Sh. Nizomova, E. X. Mahmudov va M. Isoqovlar sanoat sohasiga oid bir qator ilmiy tadqiqotlar 
olib borganlar.

Jumladan, A. Artikov “O‘zbekistonda sanoatni rivojlantirishning qator imkoniyatlari, geografik va iqtisodiy 
omillari”ni o‘rganib chiqqan. M. P. Narziqulov “Sanoatni rivojlantirish strategiyasini ishlab chiqish jarayonida 
asosiy e’tibor tarkibiy o‘zgarishlarga qaratilganligini” ta’kidlagan. E. X. Mahmudov esa “Sanoat tarmoqlari 
rivojlanishiga sharoit yaratishning strategik yo‘nalishlari, birinchi navbatda, byudjet, soliq, pul–kredit, narx va 
valyuta siyosati kabi vositalarni qamrab olgan qulay makroiqtisodiy muhitni yaratish” zarurligiga alohida urg‘u 
bergan.

T A D Q I Q O T  M E T O D O L O G I YA S I
Tadqiqot jarayonida tahlil va sintez, induktsiya va deduktsiya, statistik guruhlash, ekspert baholash, ilmiy 

abstraktsiyalash kabi metodlardan keng foydalanilgan.

T A H L I L  V A  N A T I J A L A R
Olib borilgan tahlillar natijasiga ko‘ra, 2025-yil 1-aprel holatiga respublika bo‘yicha 56,3 mingta sanoat 

korxonasi faoliyat yuritmoqda. Ushbu sanoat korxonalari soni asosiy iqtisodiy faoliyat turlari kesimida 
quyidagicha taqsimlangan:

11,4 mingta korxona yoki umumiy sonning 20,2 %i oziq-ovqat mahsulotlari ishlab chiqarishga,
8,1 mingtasi yoki 14,3 %i boshqa nometall mineral mahsulotlar ishlab chiqarishga,
5,7 mingtasi yoki 10,1 %i kiyim ishlab chiqarishga,
4,5 mingtasi yoki 8,0 %i mashina va uskunalardan tashqari tayyor metall buyumlar ishlab chiqarishga,
3,9 mingtasi yoki 6,9 %i mebel ishlab chiqarishga to‘g‘ri keladi (1-jadval).

1-jadval. Respublikada faoliyat ko‘rsatayotgan sanoat korxonalari soni, yillar kesimida

Sanoat korxonalari
Yanvar–mart

2021-yil 2022-yil 2023-yil 2024-yil 2025-yil

Jami faoliyat yuritayotgan korxonalar 
soni 85 525 92 064 75 578 62 807 56 321

Shundan:

Yirik korxonalar 870 830 794 757 972

Kichik tadbirkorlik subyektlari 84 655 91 234 74 784 62 050 55 349

Jami yangi tashkil etilgan korxonalar 
soni 5 614 4 242 3 987 3 596 2 314

Shundan:

Yirik korxonalar 9 5 - 5 3

Kichik tadbirkorlik subyektlari 5 605 4 237 3987 3 591 2 311

2025-yilning yanvar–mart oylarida sanoat ishlab chiqarishi tarkibida eng katta ulush ishlab chiqaruvchi 
sanoat hissasiga to‘g‘ri kelib, 174,9 trln so‘mni yoki jami sanoat ishlab chiqarishidagi ulushning 82,7 foizini tashkil 
etdi. Shu bilan birga, tog‘-kon sanoati va ochiq konlarni ishlash sohasida 18,3 trln so‘m (8,7 %), elektr, gaz, 
bug‘ bilan ta’minlash hamda havoni konditsiyalashda 17,0 trln so‘m (8,0 %), suv bilan ta’minlash, kanalizatsiya 
tizimi, chiqindilarni yig‘ish va utilizatsiya qilishda esa 1,2 trln so‘m (0,6 %) ulush qayd etildi (1-rasm).

Sanoat ishlab chiqarishining tarkibi asosiy 4 ta B, C, D, E sektorlardan tashkil topgan bo‘lib:
•	 B – tog‘-kon sanoati va ochiq konlarni ishlash,
•	 C – ishlab chiqarish sanoati,
•	 D – elektr, gaz, bug‘ bilan ta’minlash va havoni konditsiyalash,
•	 E – suv bilan ta’minlash, kanalizatsiya tizimi, chiqindilarni yig‘ish va utilizatsiya qilishdan iborat..

1-rasm. 2025-yil yanvar–mart oylarida sanoat ishlab chiqarishi tarkibi
2025-yilning yanvar–mart oylarida respublika bo‘yicha quyidagi asosiy mahsulotlar ishlab chiqarildi:
– 304,3 ming tonna avtomobil benzini (2024-yilning yanvar–mart oyiga nisbatan 15,6 %ga kamaygan),
– 166,0 ming tonna ip kalava (2,5 %ga oshgan),
– 36,5 mln litr pivo mahsulotlari (8,3 %ga oshgan),
– 363,1 ming tonna yumshoq bug‘doy va spelta uni (10,7 %ga oshgan) ishlab chiqarilgan (2-jadval).
Sanoat tarmog‘i yirik ishlab chiqarish instituti bo‘lishi bilan birgalikda, aholining bandligini ta’minlash va 

yangi ish o‘rinlarini tashkil etishda ham muhim ahamiyat kasb etadi. 2024-yilda Respublikamizdagi jami mehnat 
resurslarining 18,1 foizi aynan shu sohada band bo‘lgan ishchi-xodimlar hissasiga to‘g‘ri kelgan.

Sanoat tarmog‘ining bandlikni oshirishdagi yana bir muhim jihati – bu tarmoqning qayta ishlash va 
qo‘shimcha qiymat yaratishdagi faolligi hisobiga yuzaga chiqadi (2-rasm).

Ya’ni, qayta ishlovchi korxonalarning ko‘payishi va ular tomonidan yaratilayotgan qo‘shimcha qiymatning 
ortishi natijasida sanoatda band bo‘lgan xodimlar soni ham ortib boradi. Bunday holat shuni ko‘rsatadiki, 
qo‘shimcha qiymat va qayta ishlash hajmining oshishi bilan sanoat tarmog‘ida band bo‘lganlar soni o‘rtasida 
bevosita musbat bog‘liqlik mavjud.

2-rasm.

2020–2024-yillarning yanvar–iyun oylarida sanoat tarmog‘ining yalpi qo‘shilgan qiymati
Mustaqillik yillarida mashinasozlik va avtomobilsozlik, kimyo va neft-kimyo, oziq-ovqat, qurilish materiallari 

sanoati, farmatsevtika va mebelsozlik, telekommunikatsiya uskunalari, kompyuter texnikasi va mobil telefonlar, 
keng turdagi maishiy elektronika mahsulotlari ishlab chiqarish kabi tarmoqlar jadal taraqqiy etib, sanoatimizning 
lokomotivlariga aylangan. Bularning barchasi xalqimizning yuqori texnologiyali sanoat mahsulotlariga bo‘lgan 
ehtiyojini o‘zimizda ishlab chiqarilayotgan arzon va sifatli tovarlar hisobidan qondirishga xizmat qilmoqda.

Jumladan, avtomobil ishlab chiqarish sanoatida 2025-yilning yanvar–mart oylarida quyidagi mahsulotlar 
ishlab chiqarildi:

– 32 208 dona “Cobalt” (o‘tgan yilning mos davriga nisbatan 13,6 %ga oshdi),
– 1 996 dona “Chery” (33,2 %ga kamaydi),
– 6 150 dona “KIA” (23,5 %ga oshdi),
– 22 409 dona “Damas” (18,0 %ga oshdi),
– 7 426 dona maxsus yengil avtomobillar (20,8 %ga oshdi),
– 10 513 dona “Tracker” (12,6 %ga kamaydi),
– 11 774 dona “Onix” (41,2 %ga oshdi),
– 1 885 dona “Haval” (9,2 martaga oshdi),
– 2 913 dona “BYD” avtomobillari ishlab chiqarildi.

Sanoat mahsulotlari ishlab chiqarishning o‘sishi soha korxonalarining mablag‘ va resurslari ortib 
borayotganidan dalolat beradi. Davlat tomonidan soliq yukini kamaytirish, byudjet–soliq siyosatini erkinlashtirish, 
soliqqa tortish tizimini soddalashtirish borasida olib borilayotgan maqsadli va uzoq muddatli barqaror rivojlanishni 
ta’minlovchi siyosat YaIMning oshishiga hamda undagi sanoat mahsulotlari ulushining ortishiga sabab bo‘ldi.

O‘zbekiston sanoat majmuasida qayta ishlash tarmoqlarini rivojlantirish maqsadida kichik biznes va xususiy 
tadbirkorlikning iqtisodiyotdagi ulushini oshirish bo‘yicha ishlab chiqilgan dasturlar samarasi, shuningdek, jahon 
bozorida sanoat mahsulotlariga — xususan, oziq-ovqat, yengil va mashinasozlik sanoati mahsulotlariga bo‘lgan 
talabning ortishi pirovard natijada sanoat ishlab chiqarishining qo‘shimcha o‘sishiga olib keldi (3-rasm).

Yuqorida qayd etilgan sohalar ishlab chiqarishni doimiy ravishda modernizatsiya qilishni va ilm-fan 
yutuqlaridan keng foydalanishni talab etadi.

3-rasm. Kichik biznes va tadbirkorlik subyektlari tomonidan sanoat mahsulotlari ishlab chiqarish hajm

Shu bois, sanoat korxonalariga eng zamonaviy texnika va texnologiyalarni jalb etish, innovatsion boshqaruv 
usullarini joriy etish va raqamlashtirish bugungi kundagi ustuvor vazifalardan biri sifatida hanuz dolzarbligicha 
qolmoqda.

X U L O S A  V A  T A K L I F L A R
Olib borilgan tahlillarimiz natijasida shuni aytishimiz mumkinki, o‘tgan davr mobaynida sanoatdagi tarkibiy 

o‘zgarishlar natijasida sanoatning mamlakat iqtisodiyotidagi ulushi va mahsulot ishlab chiqarish salohiyati 
sezilarli darajada oshdi. Biroq hali mamlakatimiz sanoati rivojlanishi uchun mavjud imkoniyatlardan to‘liq 
foydalanilmoqda, deb ayta olmaymiz. Jumladan:

•	 sanoat majmuasiga kiritilgan investitsiyalar asosan ichki bozor uchun mahsulot yetkazib berish bilan 
cheklanmoqda;

•	 sanoat korxonalarida mavjud kapitalning moddiy va ma’naviy jihatdan eskirganligi tufayli mahsulot 
yaratishda tannarx yuqori darajaga chiqmoqda;

•	 elektr energiyasi va qo‘l mehnatidan foydalanish darajasi qisqarmagan.
Mazkur muammolar sanoatda tarkibiy investitsion siyosatni yanada takomillashtirish bo‘yicha aniq chora-

tadbirlar ishlab chiqilishini talab etadi.
Yuqoridagi tahlil va fikr-mulohazalardan kelib chiqib, quyidagi xulosalarni taklif etish mumkin:
•	 investitsion jozibadorlikni oshirish, ilmiy asoslangan loyihalarni ishlab chiqish;
•	 korxonalarda innovatsion salohiyatni rivojlantirish, ilmiy-tadqiqot institutlari bilan hamkorlikni kuchaytirish 

va import mahsulotlari bilan raqobatlasha oladigan mahsulotlar ishlab chiqarish;
•	 diversifikatsiya faoliyatini takomillashtirish orqali mavjud imkoniyatlardan to‘liq foydalanishni ta’minlash 

maqsadga muvofiqdir.

